
RudrakShajabala Upanishad

రుద్రాక్షజాబాలోపనిషత్

రుద్రాక్షోపనిషద్వేద్యం  మహారుద్రతయోజ్జ్వలమ్   ।
ప్రతియోగివినిర్ముక్తశివమాత్రపదం   భజే ॥
ఓం ఆప్యాయన్తు మమాఙ్గాని  వాక్ప్రాణశ్చక్షుః
శ్రోత్రమథో   బలమిన్ద్రియాణి  చ ॥ సర్వాణి సర్వం బ్రహ్మోపనిషదం
మాహం బ్రహ్మ  నిరాకుర్యాం మా మా బ్రహ్మ  నిరాకరోదనిరాకరణమ-

స్త్వనిరాకరణం మేస్తు తదాత్మని నిరతే య ఉపనిషత్సు ధర్మాస్తే మయి
సన్తు తే మయి సన్తు ॥ ఓం శాన్తిః శాన్తిః శాన్తిః ॥
హరిః ఓం ॥ అథ హైనం  కాలాగ్నిరుద్రం  భుసుణ్డః  పప్రచ్ఛ  కథం
రుద్రాక్షోత్పత్తిః  । తద్ధారణాత్కిం  ఫలమితి । తం హోవాచ
భగవాన్కాలాగ్నిరుద్రః  । త్రిపురవధార్థమహం   నిమీలితాక్షోఽభవమ్ ।
తేభ్యో జలబిన్దవో  భూమౌ పతితాస్తే రుద్రాక్షా  జాతాః ।
సర్వానుగ్రహార్థాయ   తేషాం నామోచ్చారణమాత్రేణ
దశగోప్రదానఫలం  దర్శనస్పర్శనాభ్యాం ద్విగుణం
ఫలమత ఊర్ధ్వం  వక్తుం న శక్నోమి । తత్రైతే  శ్లోకా  భవన్తి ।
కస్మింస్థితం  తు కిం నామ కథం వా ధార్యతే నరైః  ।
కతిభేదముఖాన్యత్ర కైర్మన్త్రైర్ధార్యతే    కథమ్ ॥ ౧॥
దివ్యవర్షసహస్రాణి   చక్షురున్మీలితం మయా ।
భూమావక్షిపుటాభ్యాం తు పతితా జలబిన్దవః  ॥౨॥
తత్రాశ్రుబిన్దవో    జాతా మహారుద్రాక్షవృక్షకాః  ।
స్థావరత్వమనుప్రాప్య   భక్తానుగ్రహకారణాత్  ॥ ౩॥
భక్తానాం ధారణాత్పాపం దివారాత్రికృతం  హరేత్ ।
లక్షం తు దర్శనాత్పుణ్యం కోటిస్తద్ధారణాద్భవేత్  ॥ ౪॥
తస్య కోటిశతం పుణ్యం లభతే ధారణాన్నరః ।
లక్షకోటిసహస్రాణి  లక్షకోటిశతాని చ ॥ ౫॥

తజ్జపాల్లభతే   పుణ్యం నరో రుద్రాక్షధారణాత్  ।
ధాత్రీఫలప్రమాణం   యచ్ఛ్రేష్ఠమేతదుదాహృతమ్  ॥౬॥
బదరీఫలమాత్రం  తు మధ్యమం ప్రోచ్యతే  బుధైః  ।
అధమం చణమాత్రం  స్యాత్ప్రక్రియైషా   మయోచ్యతే ॥ ౭॥
బ్రాహ్మణాః  క్షత్రియా  వైశ్యాః  శూద్రాశ్చేతి  శివాజ్ఞయా  ।
వృథా జాతాః పృథివ్యాం తు తజ్జాతీయాః  శుభాక్షకాః ॥౮॥
శ్వేతాస్తు బ్రాహ్మణా  జ్ఞేయాః  క్షత్రియా  రక్తవర్ణకాః  ।
పీతాస్తు వైశ్యా  విజ్ఞేయాః  కృష్ణాః  శూద్రా ఉదాహృతాః ॥౯॥
బ్రాహ్మణో  బిభృయాచ్ఛ్వేతాత్రక్తాత్రాజా   తు ధారయేత్ ।
పీతాన్వైశ్యస్తు  బిభృయాత్కృష్ణాఞ్ఛూద్రస్తు   ధారయేత్ ॥ ౧౦॥
సమాః స్నిగ్ధా దృఢాః స్థూలాః  కణ్టకైః   సంయుతాః శుభాః ।
కృమిదష్టం  భిన్నభిన్నం కణ్టకైర్హీనమేవ    చ ॥ ౧౧॥
వ్రణయుక్తమయుక్తం  చ షడ్రుద్రాక్షాణి   వర్జయేత్  ।
స్వయమేవ కృతం ద్వారం రుద్రాక్షం  స్యాదిహోత్తమమ్ ॥ ౧౨॥
యత్తు పౌరుషయత్నేన కృతం తన్మధ్యమం భవేత్ ।
సమాన్స్నిగ్ధాన్దృఢాన్స్థూలాన్క్షౌమసూత్రేణ      ధారయేత్ ॥ ౧౩॥
సర్వగాత్రేణ  సౌమ్యేన సామాన్యాని విచక్షణః ।
నికషే హేమరేఖాభా యస్య రేఖా ప్రదృశ్యతే  ॥ ౧౪॥
తదక్షమముత్తమం విద్యాత్తద్ధార్యం  శివపూజకైః  ।
శిఖాయామేకరుద్రాక్షం  త్రిశతం  శిరసా వహేత్ ॥ ౧౫॥
షట్త్రింశతం  గలే దధ్యాత్బాహోః షోడశషోడశ ।
మణిబన్ధే ద్వాదశైవ  స్కన్ధే పఞ్చశతం వహేత్ ॥ ౧౬॥
అష్టోత్తరశతైర్మాలాముపవీతం    ప్రకల్పయేత్  ।
ద్విసరం త్రిసరం  వాపి సరాణాం పఞ్చకం తథా ॥ ౧౭॥
సరాణాం సప్తకం వాపి బిభృయాత్కణ్ఠదేశతః  ।
ముకుటే కుణ్డలే  చైవ  కర్ణికాహారకేఽపి  వా ॥ ౧౮॥

2 sanskritdocuments.org



రుద్రాక్షజాబాలోపనిషత్

కేయూరకటకే సూత్రం  కుక్షిబన్ధే విశేషతః ।
సుప్తే పీతే సదాకాలం రుద్రాక్షం  ధారయేన్నరః ॥ ౧౯॥
త్రిశతం  త్వధమం పఞ్చశతం మధ్యమముచ్యతే ।
సహస్రముత్తమం  ప్రోక్తమేవం   భేదేన ధారయేత్ ॥౨౦॥
శిరసీశానమన్త్రేణ  కణ్ఠే తత్పురుషేణ తు ।
అఘోరేణ గలే ధార్యం తేనైవ  హృదయేఽపి చ ॥౨౧॥
అఘోరబీజమన్త్రేణ  కరయోర్ధారయేత్సుధీః  ।
పఞ్చాశదక్షగ్రథితాన్వ్యోమవ్యాప్యపి  చోదరే ॥౨౨॥
పఞ్చ బ్రహ్మభిరఙ్గైశచ   త్రిమాలా  పఞ్చ సప్త చ ।
గ్రథిత్వా  మూలమన్త్రేణ  సర్వాణ్యక్షాణి ధారయేత్ ॥౨౩॥
అథ హైనం  భగవన్తం కాలాగ్నిరుద్రం  భుసున్డః  పప్రచ్ఛ
రుద్రాక్షాణాం  భేదేన యదక్షం యత్స్వరూపం యత్ఫలమితి ।
తత్స్వరూపం ముఖయుక్తమరిష్టనిరసనం  కామాభీష్టఫలం
బ్రూహీతి  హోవాచ । తత్రైతే  శ్లోకా  భవన్తి ॥
ఏకవక్త్రం  తు రుద్రాక్షం  పరతత్త్వస్వరూపకమ్ ।
తద్ధారణాత్పరే  తత్త్వే లీయతే విజితేన్ద్రియః  ॥ ౧॥
ద్వివక్త్రం  తు మునిశ్రేష్ఠ  చార్ధనారీశ్వరాత్మకమ్  ।
ధారణాదర్ధనారీశః  ప్రీయతే  తస్య నిత్యశః ॥౨॥
త్రిముఖం  చైవ  రుద్రాక్షమగ్నిత్రయస్వరూపకమ్   ।
తద్ధారణాచ్చ  హుతభుక్తస్య తుష్యతి నిత్యదా ॥ ౩॥
చతుర్ముఖం తు రుద్రాక్షం  చతుర్వక్త్రస్వరూపకమ్  ।
తద్ధారణాచ్చతుర్వక్త్రః   ప్రీయతే  తస్య నిత్యదా ॥ ౪॥
పఞ్చవక్త్రం  తు రుద్రాక్షం  పఞ్చబ్రహ్మస్వరూపకమ్  ।
పఞ్చవక్త్రః  స్వయం బ్రహ్మ  పుంహత్యాం చ వ్యపోహతి ॥ ౫॥
షడ్వక్త్రమపి  రుద్రాక్షం  కార్తికేయాధిదైవతమ్  ।
తద్ధారణాన్మహాశ్రీః   స్యాన్మహదారోగ్యముత్తమమ్ ॥౬॥
మతివిజ్ఞానసమ్పత్తిశుద్ధయే   ధారయేత్సుధీః ।
వినాయకాధిదైవం  చ ప్రవదన్తి  మనీషిణః ॥ ౭॥

సప్తవక్త్రం  తు రుద్రాక్షం  సప్తమాధిదైవతమ్  ।
తద్ధారణాన్మహాశ్రీః   స్యాన్మహదారోగ్యముత్తమమ్ ॥౮॥
మహతీ జ్ఞానసమ్పత్తిః  శుచిర్ధారణతః  సదా ।
అష్టవక్త్రం   తు రుద్రాక్షమష్టమాత్రాధిదైవతమ్     ॥౯॥
వస్వష్టకప్రియం   చైవ  గఙ్గాప్రీతికరం   తథా ।
తద్ధారణాదిమే  ప్రీతా  భవేయుః సత్యవాదినః ॥ ౧౦॥
నవవక్త్రం  తు రుద్రాక్షం  నవశక్త్యధిదైవతమ్  ।
తస్య ధారణమాత్రేణ  ప్రీయన్తే  నవశక్తయః  ॥ ౧౧॥
దశవక్త్రం  తు రుద్రాక్షం  యమదైవత్యమీరితమ్  ।
దర్శనాచ్ఛాన్తిజనకం ధారణాన్నాత్ర సంశయః ॥ ౧౨॥
ఏకాదశముఖం త్వక్షం రుద్రైకాదశదైవతమ్   ।
తదిదం దైవతం  ప్రాహుః  సదా సౌభాగ్యవర్ధనమ్  ॥ ౧౩॥
రుద్రాక్షం  ద్వాదశముఖం మహావిష్ణుస్వరూపకమ్  ।
ద్వాదశాదిత్యరూపం చ బిభర్త్యేవ హి తత్పరమ్ ॥ ౧౪॥
త్రయోదశముఖం  త్వక్షం కామదం సిద్ధిదం  శుభమ్ ।
తస్య ధారణమాత్రేణ  కామదేవః ప్రసీదతి  ॥ ౧౫॥
చతుర్దశముఖం  చాక్షం రుద్రనేత్రసముద్భవమ్   ।
సర్వవ్యాధిహరం చైవ  సర్వదారోగ్యమాప్నుయాత్ ॥ ౧౬॥
మద్యం మాంసం చ లశునం పలాణ్డుం  శిగ్రుమేవ  చ ।
శ్లేష్మాతకం  విడ్వరాహమభక్ష్యం వర్జయేన్నరః  ॥ ౧౭॥
గ్రహణే  విషువే చైవమయనే  సంక్రమేఽపి  చ ।
దర్శేషు పూర్ణమాసే  చ పూర్ణేషు  దివసేషు చ ।
రుద్రాక్షధారణాత్సద్యః  సర్వపాపైః  ప్రముచ్యతే  ॥ ౧౮॥
రుద్రాక్షమూలం  తద్బ్రహ్మా తన్నాలం విష్ణురేవ  చ ।
తన్ముఖం రుద్ర ఇత్యాహుస్తద్బిన్దుః  సర్వదేవతాః ॥ ౧౯॥ ఇతి ॥
అథ కాలాగ్నిరుద్రం  భగవన్తం సనత్కుమారః పప్రచ్ఛాధీహి
భగవన్రుద్రాక్షధారణవిధిమ్   । తస్మిన్సమయే నిదాఘ-

జడభరతదత్తాత్రేయకాత్యాయనభరద్వాజకపిలవసిష్ఠ  -
పిప్పలాదాదయశ్చ కాలాగ్నిరుద్రం  పరిసమేత్యోచుః । అథ
కాలాగ్నిరుద్రః  కిమర్థం  భవతామాగమనమితి హోవాచ ।
రుద్రాక్షధారణవిధిం  వై సర్వే శ్రోతుమిచ్ఛామహ  ఇతి । అథ
కాలాగ్నిరుద్రః  ప్రోవాచ  ।రుద్రస్య  నయనాదుత్పన్నా రుద్రాక్షా
ఇతి లోకే ఖ్యాయన్తే । అథ సదాశివః సంహారకాలే సంహారం
కృత్వా సంహారాక్షం ముకులీకరోతి । తన్నయనాజ్జాతా  రుద్రాక్షా
ఇతి హోవాచ । తస్మాద్రుద్రాక్షత్వమితి   కాలాగ్నిరుద్రః  ప్రోవాచ  ।
తద్రుద్రాక్షే   వాగ్విషయే కృతే దశగోప్రదానేన  యత్ఫలమవాప్నోతి
తత్ఫలమశ్నుతే । స ఏష భస్మజ్యోతీ రుద్రాక్ష  ఇతి । తద్రుద్రాక్షం 
కరేణ స్పృష్ట్వా  ధారణమాత్రేణ  ద్విసహస్రగోప్రదానఫలం 
భవతి । తద్రుద్రాక్షే   కర్ణయోర్ధార్యమాణే   ఏకాదశసహస్రగోప్రదానఫలం 
భవతి । ఏకాదశరుద్రత్వం  చ గచ్ఛతి । తద్రుద్రాక్షే   శిరసి
ధార్యమాణే కోటిగోప్రదానఫలం  భవతి । ఏతేషాం స్థానానాం
కర్ణయోః  ఫలం వక్తుం న శక్యమితి హోవాచ ।య ఇమాం రుద్రాక్షజాబాలోపనిషదం
నిత్యమధీతే బాలో వాయువా వా వేద స మహాన్భవతి । స గురుః సర్వేషాం
మన్త్రాణాముపదేష్టా  భవతి ఏతైరేవ  హోమం కుర్యాత్ । ఏతైరేవార్చనమ్  ।
తథా రక్షోఘ్నం మృత్యుతారకం గురుణా లబ్ధం  కణ్ఠే బాహౌ
శిఖాయాం వా బధ్నీత । సప్తద్వీపవతీ భూమిర్దక్షిణార్థం   నావకల్పతే ।
తస్మాచ్ఛ్రద్ధయా యాం కాఞ్చిద్గాం  దద్యాత్సా దక్షిణా భవతి ।
య ఇమాముపనిషదం బ్రాహ్మణః  సాయమధీయానో దివసకృతం పాపం
నాశయతి ।మధ్యాహ్నేఽధీయానః షడ్జన్మకృతం  పాపం నాశయతి ।
సాయం ప్రాతః  ప్రయుఞ్జానోఽనేకజన్మకృతం   పాపం నాశయతి ।
షట్సహస్రలక్షగాయత్రీజపఫలమవాప్నోతి   । బ్రహ్మహత్యాసురాపాన -
స్వర్ణస్తేయగురుదారగమనతత్సంయోగపాతకేభ్యః   పూతో భవతి ।
సర్వతీర్థఫలమశ్నుతే  । పతితసంభాషణాత్పూతో భవతి ।
పఙ్క్తిశతసహస్రపావనో   భవతి । శివసాయుజ్యమవాప్నోతి । న చ
పునరావర్తతే న చ పునరావర్తత ఇత్యోంసత్యమిత్యుపనిషత్ ॥
ఓం ఆప్యాయన్తు మమాఙ్గాని  వాక్ప్రాణశ్చక్షుః శ్రోత్రమథో 
బలమిన్ద్రియాణి  చ ॥ సర్వాణి సర్వం బ్రహ్మోపనిషదం  మాహం
బ్రహ్మ  నిరాకుర్యాం మా మా బ్రహ్మ  నిరాకరోదనిరాకరణమ-

స్త్వనిరాకరణం మేస్తు తదాత్మని నిరతే య ఉపనిషత్సు ధర్మాస్తే
మయి సన్తు తే మయి సన్తు ॥ ఓం శాన్తిః శాన్తిః శాన్తిః ॥
ఇతి రుద్రాక్షజాబాలోపనిషత్సమాప్తా  ॥

